საქართველოს სახალხო დამცველის აპარატის სამოქალაქო, პოლიტიკური, ეკონომიკური, სოციალური და კულტურული უფლებების დაცვის დეპარტამენტის უფროსს ქალბატონ ლიკა წიკლაურს

ქალბატონო ლიკა,
საქართველოს ოკუპირებული ტერიტორიებიდან  დევნილთა, შრომის, ჯანმრთელობისა და სოციალური დაცვის სამინისტრომ განიხილა თქვენი წერილი (№95759, 14.09.2020), რომელიც ეხება ჯანმრთელობის უფლების სარგებლობით სავარაუდო შეზღუდვის საკითხთან დაკავშირებით ნათია ოთანაშვილის (№9775/20) განცხადებას.

ზემოაღნიშნული შესახებ გაცნობებთ, რომ „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილების თავი I-ის მე-112 მუხლის მე-2 პუნქტის მიხედვით საქართველოში ბიზნეს/შრომითი საქმიანობის განხორციელების მიზნით შემოსული პირები საქართველოს  ტერიტორიაზე დაიშვებიან „უცხოელი ვიზიტორების მიერ საქართველოში ბიზნეს/შრომითი საქმიანობის განხორციელების მიზნით ელექტრონულ პროგრამაში განაცხადის შევსებისა და თანხმობის მიღების წესის შესახებ“ საქართველოს ეკონომიკისა და მდგრადი განვითარების მინისტრის, საქართველოს რეგიონული განვითარებისა და ინფრასტრუქტურის მინისტრის, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის, საქართველოს საგარეო საქმეთა მინისტრის, საქართველოს გარემოს დაცვისა და სოფლის მეურნეობის მინისტრისა და საქართველოს განათლების, მეცნიერების, კულტურისა და სპორტის მინისტრის ერთობლივი ბრძანების შესაბამისად. 

შესაბამისი საჯარო დაწესებულება, ბიზნეს/შრომითი საქმიანობის განხორციელების მიზნით შემოსულ პირებზე თანხმობის გაცემის შემთხვევაში ასევე იღებს გადაწყვეტილებას საქმიანი ვიზიტორისთვის PCR  ტესტირების/კვლევების ჩატარების შესახებ; ან ვიზიტორის კარანტინში განთავსების შესახებ. აღნიშნული გადაწყვეტილება თანხმობის გამცემი უწყების მიერ მიიღება საქმიანი ვიზიტორის ქვეყანაში დაყოვნების ვადისა და იმ ქვეყნის ეპიდემიოლოგიური მდგომარეობის გათვალისწინებით, რომლიდანაც ვიზიტორი შემოდის საქართველოში. ზემოაღნიშნულ ინფორმაციაზე დაყრდნობით ნათია ოთარაშვილთან დაკავშირებით მიღებული იქნა კარანტინში განთავსების შესახებ გადაწყვეტილება, რომელიც მას ეცნობა განაცხადში მითითებულ ელექტრონული ფოსტის მისამართზე. 

№322 დადგენილების თავი I-ის მე-112 მუხლის მე-6 პუნქტის შესაბამისად საქმიანი ვიზიტორი ვალდებულია, საქართველოში შემოსვლისას, საბაჟო გამშვებ პუნქტში/სასაზღვრო გამტარ პუნქტში ან უახლოეს საბაჟო კონტროლის ზონაში საკუთარი ხარჯებით ჩაიტაროს PCR ტესტირება და ტესტირების პასუხის მიღებამდე განთავსდეს 24 სთ-ით კარანტინში საკუთარი ხარჯით, ხოლო უარყოფითი პასუხის შემთხვევაში, ნებართვის გამცემი უწყების გადაწყვეტილების შესაბამისად:
ა)  მომდევნო 12 დღის განმავლობაში, ყოველ 72 საათში ერთხელ, საკუთარი ხარჯებით ჩაიტაროს PCR კვლევა; ან
ბ) საკუთარი ხარჯით განთავსდეს 8-დღიან კარანტინში და საკარანტინე სივრცის დატოვებისას აგრეთვე მე-12 დღეს ან შემთხვევის სტანდარტული განმარტების შესაბამისი რომელიმე სიმპტომის გამოვლენისთანავე საკუთარი ხარჯით ჩაიტაროს PCR კვლევა.

